
Rekstur hins opinbera er erfiður – og 
verður það áfram 

Það er ljóst að afkoma hins opinbera, ríkissjóðs og sveitarfélaganna, er 

neikvæð nú um stundir, aðallega vegna Covid-19-faraldursins. Hvað ríkissjóð 

varðar fór að bera á erfiðleikum strax á síðasta ári, í kjölfar rekstrarstöðvunar 

WOW air og fækkunar ferðamanna í kjölfarið.  

Afkoma ríkissjóðs á stöðugri niðurleið 

Talnagögn Hagstofu Íslands um opinber fjármál 

bera með sér að afkoma ríkissjóðs og 

sveitarfélaganna hefur ekki verið góð á síðustu 

misserum. Hjá sveitarfélögunum hefur afkoman 

verið neikvæð nær allan tímann frá ársbyrjun 2018. 

Afkoma ríkissjóðs hefur verið neikvæð síðustu 

ársfjórðunga og á nær sífelldri niðurleið. 

Halda ber því til haga að hér er um bráðabirgðatölur 

að ræða, en ætla má að þessi mynd eigi ekki eftir að 

breytast mikið hvað fortíðina varðar. Þá er nokkuð 

ljóst að þessi staða á eftir að versna mikið á næstu 

misserum.  

Tekjur hafa minnkað 

Tekjur hins opinbera sveiflast jafnan nokkuð innan 

ársins. Nýjustu tölur um opinber fjármál eru frá 

fyrsta ársfjórðungi í ár þannig að bein áhrif 

faraldursins er ekki mikið að finna þar.  

Sé litið á tekjur hins opinbera á fyrsta ársfjórðungi 

síðustu þrjú ár má sjá að tekjur ríkissjóðs hafa 

lækkað töluvert á meðan tekjur sveitarfélaganna 

hafa aukist nokkuð. Þannig hafa tekjur ríkissjóðs 

lækkað um 14,5% að nafnverði á þessum þremur 

árum. Tekjur sveitarfélaganna hafa hins vegar aukist 

um 7,9%. Það lítur þannig út fyrir að hagsveiflan 

hafi haft meiri áhrif á tekjur ríkissjóðs en tekjur 

sveitarfélaganna. 

Bil milli tekna og útgjalda eykst hjá ríkissjóði 

Sé litið á þróun tekna og útgjalda ríkissjóðs frá 

upphafi ársins 2018 má sjá að afkoman var jákvæð 

fyrri hluta ársins 2018. Allt fram á seinni hluta 

ársins 2019 var afkoman í járnum, en frá þeim tíma 

hafa útgjöldin verið meiri en tekjurnar og sá munur 

mun aukast mikið á þessu ári. Ríkissjóður hefur 

aukið útgjöld sín verulega á þessu ári og samhliða 

því má búast við að tekjur haldi áfram að dragast 

saman. 

Helstu ástæður tekjulækkunar ríkissjóðs 

Það er sjálfgefið að skatttekjur minnki þegar tekjur 

og velta í hagkerfinu dragast saman. Tekjur 

ríkissjóðs lækkuðu um 16,9 ma.kr. milli 1. 

ársfjórðungs 2018 og 2020. Skattar á tekjur og 

hagnað lækkuðu um 6 ma.kr. á þessum tíma og 

skattar á vöru og þjónustu um 3,5 ma.kr. Mesta 

tekjulækkunin á þessum tíma var hins vegar í 

liðnum aðrar tekjur sem lækkaði um 6,6 ma.kr. á 

tímabilinu.  

Fjárframlög skýra mest af útgjaldahækkun en 

vaxtagjöld lækka 

Útgjöld ríkissjóðs jukust um 7,6 ma.kr. frá fyrsta 

ársfjórðungi 2019 fram til sama tíma 2020. Á 

þessum tíma jukust fjárframlög um 10,1 ma.kr. og 

þau skýra þar með stærstan hluta aukningar 

útgjalda. Kaup á vörum og þjónustu jukust um 2,5 

ma.kr. og laun um 1,8 ma.kr. 

Stærsti áhrifavaldurinn á útgjöld á þessu tímabili 

eru hins vegar vaxtagjöld sem minnkuðu um 8,5 

ma.kr.  

Ætla má að fjárframlög og millifærslur ríkissjóðs til 

annarra aðila í hagkerfinu muni aukast mikið á 

þessu ári þar sem stór hluti ýmissa úrræða ríkissjóðs 

vegna faraldursins eru af því tagi. Þá má einnig ætla 

að samneysluútgjöld ríkissjóðs aukist töluvert.  

Ríkissjóður mun bera miklar byrðar 

Komið hefur fram að halli ríkissjóðs á þessu ári gæti 

orðið í kringum 300 ma.kr. sem er með því mesta 

sem sést hefur hér á landi. Því til viðbótar er þess að 

vænta miðað við yfirlýsingar ráðamanna að 

fjárfestingar ríkissjóðs muni aukast verulega í ár og 

á næstu árum og það mun líka gilda að einhverju 

leyti um sveitarfélögin.  

Það jákvæða í stöðunni er hins vegar að skuldastaða 

ríkissjóðs var orðin nokkuð góð áður en áföllin 

komu. Að auki eru kjör á fjármálamörkuðum góð 

þannig að hallarekstur er ekki eins dýr og var fyrr á 

tímum. 

 

 

 

 

 

 

 

Innihald og form skjals þessa er unnið af starfsmönnum Hagfræðideildar Landsbankans hf. (hagfraedideild@landsbankinn.is) og 

byggist á aðgengilegum opinberum upplýsingum á þeim tíma sem greiningin var unnin. Mat á þeim upplýsingum endurspeglar 

skoðanir starfsmanna Hagfræðideildar Landsbankans á þeim degi þegar greiningin er dagsett, en þær geta breyst án fyrirvara.  

Landsbankinn hf. og starfsfólk hans taka ekki ábyrgð á viðskiptum sem byggð eru á þeim upplýsingum og skoðunum sem hér eru 

settar fram, enda eru þær ekki veittar sem persónuleg ráðgjöf fyrir einstök viðskipti.  

Bent skal á að Landsbankinn hf. getur á hverjum tíma haft beinna eða óbeinna hagsmuna að gæta, ýmist sjálfur, dótturfélög hans 

eða fyrir hönd viðskiptamanna, s.s. sem fjárfestir, lánardrottinn eða þjónustuaðili. Greiningar eru engu að síður unnar sjálfstætt af 

Hagfræðideild Landsbankans og innan Landsbankans eru í gildi reglur um aðskilnað starfssviða sem eru aðgengilegar á vef 

bankans. 

 


